
Jodi a nou rasanble pou nou selebre lavi Anperè Jean Jacques 

Dessalines, li  kreyatè-a, sila a ki pa gen ni kòmansman ni fen an te voye 

sou latè  pou libere pèp ayisyen an nan lesklavaj. Li kreyatè a te chwazi pou 

montre lemonn antye pèp nwa pa ka restavèk okenn Blan, okenn lòt ras.  

Liv listwa rapòte anpil koze sou gason sila-a. E anpil moun nan epok 

li-a ki tap ekri sou tranch lavi li, pa rapote twòp bagay sou jan li grandi. 

Jounen jodi-a, se sou sa nou vle attire atasyon ou. Nou vle nou vle pataje 



avèk nou tout sa nou konnen sou  Jean Jacques Dessalines,  lè li te ti bebe, 

pou jouk li rive jenn gason,  enpi li antre nan lame endijèn. 

Kòm zansèt nou yo soti nan Lafrik, moun ki te espesyalize nan 

rakonte listwa se te griyo yo. Granmoun ki te gen chans wè ti tyovi sa a 

grandi pa te gen radyo kasèt, pa te gen plim ak kreyon pou yo kite pou 

nou, ki ap viv koulye a, dekwa pou nou konnen fil an egui kilès sitwayen 

Jean Jacques Dessalines te ye vre.  

Sepandan, memwa moun se premye radyo kasèt kreyatè a fè nou ak 

li. Se apati bouch pou rive nan zorèy nou jwenn kèk koze sou lavi Jean 

Jacques Dessalines.  

 

REKONESANS DEVAN PÈP PREMYE NASYON YO 

Alapapòt nou ap rekonèt kote nou kanpe la a nan vil Gatino, se yon 

teritwa pèp premye nasyon yo pa te siyen okenn trete pou yo bay kolon 

eropeyen ki te anvayi teritwa sa a, moso tè sila a. Nou ap rekonèt tou se  

premye nasyon yo ki te ap gouvène teritwa a depi plizyè milye ane.  

Tankou pèp premye nasyon ki te sou zile Kiskeya, yo tou, yo se viktim 

kolonizasyon nan men Blan angle ak Blan franse nan peyi Kanada. Nou 

Ayisyen, nou pataje pèn yo ak doulè yo, paske opresyon zansèt yo te viv 

sou tè pèp Tayino yo  ki te sou zile ki rele  Ayiti a,  apre Blan  yo  te fin pote 

yo pa pakèt sou zile Kiskeya, se  limenm tou, yo te viv. Kidonk touman yo 

tribilasyon yo se touman pa nou tout.  

Nou ap rekonèt goumen Kasik yo te mennen ak rezistans yo te fè 

kont kolonizasyon Panyòl an Ayiti. Respè pou rèn Anakawona, Respè pou 

Kasik Kawonabo, Respè pou Kasik Gwakanagarik ak tout lòt rezistan nou pa 

site yo, men ki kite tras yo pou nou suiv devan opresyon sou fas tè sa-a. 

 



PREMYE TRANCH LAVI JEAN JACQUES DESSALINES. 

  Jeneral Jean Jacques Dessalines te gen manman.  Listwa rapòte yo te 

kidnape manman li tou ansent nan yon peyi sou kontinan Lafrik. Nou pa ka 

presize ekzakteman ki peyi. Li te gen papa tou, men nou pa konn anpil koze 

sou papa li. Pèmèt mwen koube mwen byen ba devan nanm manman ak 

papa Jeneral Jean Jacques Dessalines. Se te yon vant BENI ki te pote yon 

modèl moun kon sa sou tè a.  

Pou nou kontinye, manman Jean Jacques ki te esklav, jan nou sot di li 

la a,  lè li rive sou zile-a, e ki te prèt pou li akouche, pa te vle pitit li grandi 

nan esklavaj, li te deside lage kò li nan mawon pou mechan kolon pa te 

pran ti tyovi sa a enpi fè li tounen bourik pou mouche Blan. Pandan tan sa-

a te gen anpil lòt esklav ki te deside kite plantasyon yo pou yo ale nan 

mawon. Se konsa te gen yon kòmandan fanm, yon ansyen sòlda lame wayal 

peyi Dawomen ki te deside al nan mawon tou e yo rapòte li te gen nan tèt li 

pou li tiye tèt li olye pou li rete esklav Blan. Se te : Victoria Abdraya Mantou, 

Tant Toya. Pandan li pral mete fen nan lavi li, li tande vwa yon fanm ki gen 

tranche, li deside al pote asistans li bay fanm sa-a. Listwa a kontinye rapòte, 

manman Dessalines ki santi souf li pral koupe, sipliye Toya pou li pran ti 

bebe sa-a, pwoteje li, elve li, fè tout sa li konnen pou ti gason sa-a pa konn 

soufrans lesklavaj. Men kijan jeneral Jean Jacques Dessalines rive sou tè a.  

La a, nou ka di se akoz rive Jean Jacques Dessalines ki fè Toya pa te 

mete fen nan lavi pa li.  Koulye a, men tant Toya ak yon ti bebe sou bra li,  li 

gen yon desizyon pou li pran. Sa vin lakòz, li derefize rete nan mawonay 

pou li tounen sou bitasyon Kolon franse Duclos ki te mèt li nan moman an. 

Se sa ki fè nan yon premye tan Jean Jacques te pote non Duclos. Se paske 

alepòk, esklav yo te pote non mèt yo kòm siyati. Mwen pa pe aprann nou 

anyen la-a. Anpil  nan nou ki la a,  non famiy nou pote a, se non yon ansyen 

kolon. Nou va medite sou sa….An nou  kontinye… 



 

DEZYÈM TRANCH LAVI DESSALINES SOU BITASYON DUCLOS.  

Pou mwen te ka rapòte pou nou  kèk enfomasyon nou ap tande la a, 

mwen te chita tande yon grandèt ki ap viv jouk jounen jodia-a, ki rele 

pwofesè Bayina Belo. Mwen ankouraje nou al tande li ki ap pale sou Jeneral 

Jean Jacques Dessalines. Sou plantasyon kolon an, jenn gason Jean Jacques 

Dessalines pa te yon esklav obeyisan. Gen yon dividal bagay ki te deranje li 

e ki te fè li rayi tout sa kolon yo te ap fè, tout sa kolon yo te ye. Youn nan 

zak ki te revòlte li anpil se te ekzekisyon Chavane ak Ogé. De ( 2) mesye sa 

yo te jwenn lanmò nan men kolon yo, paske yo te oze goumen pou yo vin 

lib.  

Zak vyolan sa-a te deja ap manje andedan trip Jean Jacques 

Dessalines ki te  esklav. Li te esklav nan jaden, ap plante sèkle, wouze 

rekòlte pou Blan. Jean Jacques Dessalines pa te yon esklav ki te andedan 

kay.  li te rebèl,  li te konn manje anpil baton nan men bouwo kolon yo. Se 

sa tou ki te lakoz kolon Duclos te deside vann Jean Jacques. Se te yon kolon 

nwa afranchi ki te vin achte li. Ofinal, Jean Jacques Dessalines te vin sove 

kite plantasyon kolon nwa sa-a pou li ale nan mawon. Yo di Dessalines pa 

te konn ni li ni ekri, li te sèlman ka ekri non li, men li te dyougan.  

Listwa rapòte Dessalines te patisipe nan seremoni Bwa Kayiman, li te 

viv epi li te temwen plizyè evennman enpòtan avan gè lendepandans. Yon 

lòt kote, yo fè konnen tout lizay ak abilite li te genyen nan zafè goumen, 

nan zafè lagè, se tant Toya ki te montre li tout sa. Pa bliye Toya se te yon 

sòlda nan lame enperyal Dahomey. Nou li Jean Jacques Dessalines te 

kòmanse karyè militè li nan ane 1792. 

 

  



 

JENERAL TOUSSAINT REMAKE TALAN JENN SÒLDA JEAN 

JACQUES DESSALINES 

Etandone sou zile a, te gen gwo goumen ant franse ak espayòl pou 

yo okipe teritwa sa-a. Se te nan peryòd Lafrans ta pe voye komisyon sivil 

nan peyi a pou li retabli lòd. Jean Jacques Dessalines  te sou kòmandman 

Tousen Louvèti. Se nan yon batay pou mesye panyòl yo, Jeneral Tousen te 

remake talan jenn sòlda Jean Jacques Dessalines. Li bay misye grad e depi 

lè-a Jeneral Tousen te fè misye konfyans e ba li plizyè responsabilite nan  

lame endijèn lan.  

Men, lè Dessalines te sou kòmandman jeneral Tousen Louvèti, li te 

respkte lòd li yo. Aksyon Jean Jacques Dessalines vin konfime pita,  apre 

Fransè yo te fin kidnape Jeneral Toussaint Louverture voye li an Frans, 

Jeneral Jean Jacques Dessalines pa te pataje vizyon jeneral Tousen. Rèv 

Tousen, se te  pou ayiti rete yon koloni Lafrans. Jeneral Jean Jacques 

Dessalines se te Libète total li te vle.  

Menm lè nou rekonèt ladrès jeneral Toussaint pou mennen batay la 

pou otonomi Ayiti. Se anperè Jean Jacques Dessalines ki mennen nou sou 

chimen Libète Total.  

   Apre plizyè echèk komisyon sivil, yo te voye pou fè esklav yo poze, 

jeneral Tousen te di se li ki gouvènè zile-a epi li te pimpe Sontonax an 

Frans. Lafrans te chanje estrateji. Wa Lafrans lan te voye bofrè li Leclerc ak 

anpil sòlda vin retabli Lesklavaj. Pami Solda sa yo, te gen plizyè Milat ki te 

tounen ann Ayiti ak lame kolonyal la an site : Petyon,  Rigaud ak plizyè lòt 

anko.    

Lame endijèn lan, ki te  sou komandman Gouvènè Toussain Louvèti te 

kanpe anfas yo. Lame kolonyal la te gen anpil sòlda byen ekipe. Te gen 

plizyè goumen ki te pete, lame endijèn lan te pèdi anpil sòlda. Sa te lakòz 



Gouvènè Toussain Louverture rekonèt pouvwa Leclerc kòm gouvènè zile-a.  

Se konsa, Henri Cristophe, plizyè lòt komandan te al jwenn Leclerc. Men, 

kanta pou Dessalines limenm, li   pa te dakò. Se gouvènè Toussain ki te di li, 

li ap pale ak Leclerc pou li gade tit li ak grad li, lè li  antre nan lame Kolonyal 

la. Se lè sa-a Jean Jacques Dessalines  te rantre nan lame kolonyal la. Kòm 

Tousenn te pèdi pouvwa li, Leclerc ap taye banda sou zile a kòm sèl kòk 

chante. Li ap aji sou plan pou retabli lesklavaj la. Plan fèt, pyèj pare, la pou 

la yo kidnape Gouvènè Tousen epi voye li ale nan peyi Lafrans. 

Si Leclerc te panse li te fin bon nèt, se te byen panse mal kalkile. 

Dessalines, se montre, li  te montre misye  se zafè Lafrans li tap regle nan 

koloni-a. Depi yo ba li misyon se wi mongouvènè, avozòd. Paralèlman, 

Dessalines te ap travay pou sansibilize rès popilasyon an.  Se zafè libète ki 

enterese li.  Kote bagay la vin melanje nan men Leclerc, se lè li pataje ak 

Dessalines fòk yo elimine tout milat yo (Petion, Rigaud, Boyer elt.) Lè sa-a 

Dessalines an bon entèlijan mande Gouvènè Leclerc pou li ba li lòd sa a sou 

papye alekri.   

Se konsa yon lè, Dessalines kwaze ak Petion li fè misye konnen li gen 

prèv Leclerc vle pete fyèl li e sitwayen sa-a se manipile  li ap manipile tout 

moun . Men kijan 2  mesye sa yo vin konprann fòk yo jwenn bout Leclerc 

pou yo ka jwenn liberasyon pèp ayisyen an.   

Nan moman sa-a,  te gen anpil Lòt esklav revòlte ki te gen nèg ame 

ak yo, ki pa te dakò ak lesklavaj. Yo te rele yo bandi : Nou ap site : Petit 

Noel, San souci, Lamou derans, Larose elt. Nèg sa yo te ap bay pouvwa 

Leclerc a pwoblèm sou zile-a. Pou li retabli lapè, se Jean Jacques Dessalines 

Leclerc te voye dèyè mesye sa yo pou fè yo rete an pè. An bon sòlda, 

Komandan Jean Jacques Dessalines  te ale e li te toujou ekzekite e rive mete 

lapè.   



Men! Se ki kote jeneral la te jwenn sipò pou li mennen tout batay sa 

yo? E byen wi, Jeneral la pa te pou kont li. Li te gen madanm ak pitit ak kèk 

lòt konsitwayen solid ki te la ak li.  

 

FANMI JENERAL JEAN JACQUES DESSALINES : JAN PRESKE NOU 

TOUT KONNEN 

Kè jeneral Dessalines te bat pou yon bèl nègès, ki pita ta pral vin 

madanm li : Marie Claire Heureuse Félicité Bonheur.  Jeneral Jean Jacques te 

dezyèm Mari enperatris Claire Heureuse. Madanm sa a, te fè plizyè pitit ak 

anperè a, mwen ap site : 

Marie Françoise  Dessalines 

Célestine Dessalines 

Jacques Dessalines 

Jeanne Sophie Dessalines 

Pierre-Louis Dessalines 

Albert Dessalines 

Serine Dessalines 

 

Listwa rapòte tou anperè a te gen lòt pitit ak lòt manman 

Tankou   Catherine Flon, Faustin Soulouque ak Jean Joseph soulouque. Gen 

lòt toujou. Antou, li te gen 18 pitit. Istoryen yo va kontinye klarifye sa  pou 

nou. An nou tounen sou listwa militè anperè a. 

 

GOUVÈNÈ LECLERC TE GEN PLAN PA LI. JENERAL JEAN JACQUES 

DESSALINES TE GEN PLAN PA LI 

Menm lè jeneral Jean Jacques Dessalines te nan lame kolonyal la, gen 

kèk bagay ki te  fèt yo repwoche li. Tankou epizòd ki te rive Charles ak Sanit 



Belair la. Yo akize li, li te konplis nan ekzekisyon mesyedam sa yo. Kisa ki te 

pase menm ? 

Apre Leclerc te fin kidnape Gouvènè Tousen enpi pimpe li ale nan 

peyi Lafrans. Charles Belair ki se te neve Tousen te revòlte e li te vle vanje 

monnonk li . Jeneral Jean Jacques te jwenn lòd nan men Gouvènè Leclerc 

pou li te arete Charles Belair ak tout madanm li, epi voye yo ba li.  Listwa 

rapòte, ant jeneral Jean Jacques ak Charles Belair te toujou gen yon 

tansyon.  Depi lè gouvènè Tousen te ap kòmande zile a. Jeneral Dessalines 

te komandan lyetanan Belair.  Men, misye kòm neve gouvènè an te yon jan 

bòzò. Se pa tout lòd kòmandan li te ba li, li te konn resevwa san li pa fè 

wondonmon. Yo di tou, se Tousen ki te konn ap mete lapè ant 2 mesye yo e 

li pa te konn vle pran bò ni pou youn ni pou lòt.  

Jan nou ka sispèk Leclerc te ap fè entèlijan ak Dessalines. Mete li 

douvan pou maspinen pèp la.  Depi gen tansyon, se Jean Jacques 

Dessalines li voye al koresponn ak rebèl yo. Wi!! Jeneral Dessalines se te 

bon sòlda. Sa Leclerc pa te konnen jeneral Dessalines se gazolin Libète ki te 

ap nouri nanm li ak aksyon li yo.  Jeneral Dessalines te ap travay sou 2 

teren, bagay malè nèt.  Mobilize e sansibilize  ansyen konpayon konba lame 

endijèn lan, enpi parèt an menm tan ap defann kòz Lafrans sou zile-a. Jan 

nou konnen li an, lè Dessalines kase koub sèk pou li pran tèt revolisyon 

liberasyon an, lanati te vin foure men nan koze a tou. Leclerc vin gen lafyèv 

e se sa ki te koz lanmò li tou. Yo di avan li trepase, Misye di :« Li pa rive kwè 

yon nèg nwè rive twonpe li konsa.»   

Genyen anpil lòt koze nan listwa anperè a nou merite konnen. Li klè 

yo te pase twò vit ak nou nan lekòl sou listwa ewo nou yo : patikilyèman 

anperè Jean Jacques Dessalines. Sèl bagay yo te vle nou konnen, li te 

masakre Blan epi li te di koupe tèt boule kay. Se pèsepsyon sa yo, yo te  vle 

nou genyen sèlman de Anperè Jean Jacques Dessalines.  



 

Enben non, li lè li tan pou nou rann nou kont.  . Malgre tout tantativ ki 

ap fèt pou fè nou regrèt revolisyon ayisyèn lan, Anperè a ak anpil lòt ewo 

nou yo te  fè sakrifis iltim lan pou montre nou atravè aksyon, risk yo pran, 

pou yo fè nou santi nou se moun e nou kapab reyisi san yo. Anperè Jan 

Jacques Dessalines se premye lidè ki rekonèt tò kolon ewopeyen yo te fè 

pèp premye nasyon yo. Se sa ki fè apre deklarasyon endepandans lan, 

Anperè a rekonèt teritwa sa a merite repran non premye nasyon yo te ba li. 

Ayiti, li pa ni Ispanyola ni St Domingue. Nou ka wè, jouk jounen jodi a, 

desandan kolon yo vle rete kole ak non Ispanyola lè yo ap pale de zile a. 

Zile a rele  Kiskeya Ayiti ou Boyo.  Pwen final.  

Mwen  kapab pataje ak nou  kèk pati nan diskou Anperè Desalin lan 

jou ki te premye janvye 1804 la : 

« Indigènes d’Haïti! Mon heureuse destinée me réservait à être un jour lasentinelle qui 

dût veiller à la garde de l’idole à laquelle vous scarifiez; J’ai veillé, combattu quelquefois 

seul, et si j’ai été assez heureux pour remettre en vos mains le dépôt sacré que vous 

m’avez confié, songez que c’est à vous maintenant à le conserver. En combattant pour 

votre liberté, j’ai travaillé à mon propre bonheur. Avant de la consolider par des lois qui 

assurent votre libre individualité, vos chefs, que j’assemble ici, et moi-même, nous vous 

devons la dernière preuve de notre dévouement. » 

« Indépendance ou la mort…que ces mots sacrés nous rallient, et qu’ils soient le signal 

de notre union et les combats à venir. » 

« Nous avons osé être libres, osons l’être par nous-mêmes et pour nous-mêmes. Imitons 

l’enfant qui grandit : son propre poids brise la lisière qui lui devient inutile et l’entrave 

dans sa marche. Quel peuple a combattu pour nous ? Quel peuple voudrait recueillir les 

fruits de nos travaux ? Et quelle absurdité que de vaincre pour être esclaves  

Et toi,  peuple trop longtemps infortuné, témoin du serment que nous prononçons, 

souviens-toi que c’est sur ta constance ton courage que j’ai compté quand je me suis 

lancé dans la carrière de la liberté pour y combattre le despotisme et la tyrannie contre 

lesquels tu luttais depuis 14 ans. Rappelle-toi que j’ai tout sacrifié pour voler à ta 



défense : parents, enfants, fortune, et que maintenant je ne suis riche que de ta liberté; 

que mon nom est devenu en horreur à tous les peuples qui veulent l’esclavage, et que 

les despotes et les tyrans ne le prononcent qu’en maudissant le jour qui m’a vu 

naître… » 

  

OCHAN POU ANPERÈ JEAN JACQUES DESSALINES 

Chapo Ba pou Lanperè Jan Jak Desalin  ak tout lòt konbatan yo ki 

travèse palòt bò lantouray lavi, tout jeneral, kòmandan, sòlda, grenadye ki 

te akonpaye li nan konba sa a pou yo retire nou nan chenn lesklavaj. Respè  

Nan monn lespri a gen anpil nan frè ak sè nou yo,  nanm ak lespri yo 

la. Genyen ki te la ak nou nan kominote a, ki te rekonèt travay lanperè a ki 

travèse lento lavi pa twò lontan :   

Se konmsi mwen ap tande vwa defen Dr Narcisse ki ap di mèsi Papa 

Dessalines, «Desalin ou se bra dwat Bondye ». 

 Respè Dr Narcisse! 

Se konmsi mwen ap tande vwa frè Mazil ki ap ankouraje nou rete kole 

sou Letènèl, limenm ki pa gen ni kòmansman ni fen, se nan li nou ap jwenn 

lespwa pou kominote a, pa bò isit, rete dyanm.  

Respè frè Mazil ! 

Se kòmsi M tande vwa defen kolèg nou, Ange Diaquoi, ki ap anime 

Gala Samdi Literè, nan seremoni nou konn fè pou Jenn nou yo lè yo gradye  

nan kolèj oswa nan inivèsite. 

Respè ti sè mwen Ange!  

Se konmsi mwen tande vwa defen konseye nou, Dr Faudry Pierre 

Louis ak tout sajès li te reprezante, nan ankourajman li pou  nou  nou viv 

ansanm nan lakou a.  

Respè Dr Faudry! 



Ak tout lòt yo ki te nan kominote a, ki  te atache ak Ayiti epi ki te rekonèt 

eritaj peyi sa a Nou ap di respè pou yo.  

 

AN FINAL SA NOU AP FÈ JOUNEN JODI A  

Koulye a, nou ki la ap viv, nou ap gade Peyi nou an. Nou pa gen dwa 

bese lèbra. Nou pa gen dwa ret ap gade san nou pa fè anyen.  Nou sot 

tande pawòl Lanperè Jan Jak Desalin. Si jounen jodi a, nou pa konn ki kote 

solisyon pwoblèm Ayiti ap soti, pran  yon ti tan reflechi sou ki jan sa te ye 

pou zansèt nou yo ki te ap viv sou tan lesklavaj. Pa te gen tout materyèl 

kominikasyon nou genyen jounen jodi a; pa te gen tout bagay sa yo, 

mezanmi, kote se alasegond, la pou la, nou okouran sa ki ap pase ayiti.  

Nou sot tande sa anperè a te di. Kite li pale nan kè nou chak ki la. 

Nou konnen, se pa Etranje ki pral retire nou nan sa nou ye jounen jodi a. 

Wi! Nou dwe gen fyète pou eritaj anperè a kite pou nou.  

Gad jan nou kontan, lè nou ap obsève ki jan jouk jounen jodi a, pawòl 

Anperè a sonnen bèl nan Bouch Kapitèn Ibrahim Traore, nan bouch 

Kòmandan Asimi Goita, nan Mali, Nan Bouch Kòmandan Mamadi 

Doumbouya nan Guine.  

Gad jan nou fyè lè nou tande kijan Kemi Seba, Nathalie Yamb ap palede 

revolisyon ayiseyèn lan.  

An nou koute vwa Anperè a, ki ap pale nan kè nou, ki ap di nou Itilize 

entèlijans nou ak lizaj, ak ladrès ak konpetans nou pou nou sovgade 

patrimwàn sa a, ki se Ayiti, manman libète pou Limanite.  

Jounen jodi a,  konpatriyòt Wanament yo kanpe pou yo branche yon 

kanal pou yo wouze plenn Maribahou, yon fason pou manje ka pouse 

andedan peyi a. Sa tèlman byen chita, li rive reyaktive flanm nasyonalis 

lakay anpil nan nou.  Nou dwe batik anal tout kote ki gen rivyè sou 27 750 



km kare teritwa nou an, depi nou ka konekte yo pou nou wouze epi irige tè 

nou yo pou manje ka pouse. 

Si nou twouve nou nan yon moman, kote jenn bra ki ta ka dwe ap 

plante fè Jaden, pati kite peyizànri pou yo al plante pou kolon panyòl ak 

Pòtigè nan peyi chili ak Pòtdpè, fòk nou mande Anperè a padon. Epitou, 

nou d e fè tout sa nou kapab pou aksyon konsa pa janm rive ankò.  

Pou sa fèt, fòk nou pran konsyans kolon an plante grenn divizyon nan 

mitan nou sou tout kalite fòm, koulè po, tip chive, moun lavil, moun 

andeyò, moun kapital ak moun pwovens, entèkltyèl  epi ànalfabèt. Sa ki ka 

li franse, angle, espanyòl, pòtigè ak tout lòt lang. Poutan, zansèt nou yo te 

kreye yon lang, lang kreyòl la, ki ka kominike tout sa nou vle, e nan fason pa 

nou. 

Viv Anperè Jean Jacques Dessalines. Viv Ayiti Pou Tout Tan. 

Mèsi! 

 

 

 

 

Men lis liv, atik sou entènèt  ak dokiman odyovizyèl mwen te itilize yo pou 

mwen ekri tèks sa a. 

Byografi tou kout (Jude) 

Jude Jean-François fèt  Ayiti, nan Komin Jeremi depatman Grandans. Li 

imigre Kanada depi plizyè ane, kote li ap viv ak madanm li,  ak pitit li.   Jude 

gen yon diplòm Étude supérieure nan devlopman oganizasyon sosyal. Li 

genyen tou yon bakaloreya nan travay sosyal.  

Jude ap travay kòm sipèvizè nan domèn pwoteksyon timoun. Sa fè  plis 

pase 25 lane li ap feraye nan domèn sa a. 

Nan zafè kominotè, Jude se te manm Ayiti Rasin, Manm Fondatè 

Samedi Littéraire, Manm Fondatè FESHOG, manm fondatè CISHO (Collectif 

Intervenants Sociaux des Haïtiens à Ottawa).  

Jude te yon ansyen animatè Radyo nan emisyon Bouyon Rasin pandan 

prèske 18 lane.  

 

 

 

 


